陈母倪节孝君墓碑铭  并叙
孙中山

中华民国五年八月，余再入浙，观虎林山水，遂登会稽，探禹穴，修秋禊于兰亭，泛娥江而东迈。从我游者，二三子外，惟吴江陈子去病与焉。舟行多暇，每为余述其母夫人倪节孝君之贤。余既闻而志之。及归，因复以表墓之文请。去病能词章，才名满天下，泷冈阡表，庐陵自优为之，不敏如余，尚乌庸缀，徒以十年袍泽，患难同尝。知去病者，宜莫余若。爱为之言曰，从古节母之后无弗昌，子既自树以振家声，则昌大之说信有徵矣。而余所尤望于去病者，当只承先训，敦品立行，以达贤母之孝；坚持雅操，勿效於邪，以彰贤母之节；毁家纾难，毋纵於欲，以葆贤母之义；亲亲博爱，物与民胞，以广贤母之仁。夫如是而去病为人，益用竺实，节母贤孝，益以光辉，宁非显荣其亲之至计乎。不然，蹈履颇侧，以危厥身，志虑苟且，以辱厥亲，吾知虽甚盛德，亦弗荫兹。夫又何恃而不恐惧也哉，既以勖去病，遂书之后，俾过斯地者知矜式焉。系以铭曰：

玄黄剖判，两仪攸分，媪壤滋植，冰蟾代明，命不常融，道无终否，蒙难艰贞，事乃有济，猗嗟陈母，千乘之英，孝侔齐女，节媲陶婴，寡鹄休歌，丸熊益励，翼卵完巢，绸缪庶几，遭时板荡，倬彼弘谋，用财自卫，倚柱沉忧，遗孤彬彬，微音用嗣，我铭其幽，永诏来祀。

中华民国六年一月一日，前南京临时大总统香山孙文撰

